25. novembar – Dan državnosti Bosne i Hercegovine


             Tražiš mi da ti pričam o svojoj domovini, a ne znaš kako je ona nastala. Ne znaš šta su njeni temelji i ne znaš kako opstaše sve njene ljepote. Tražiš mi, a ja ću ti rado reći. Rado ću ti ispričati sve o njoj, jer nemam čega da se stidim. Nemam šta da skrivam i nemam potrebe da lažem, jer se njenom historijom ponosim. Ne znam hoćeš li razumjeti moje riječi, niti znam hoćeš li ih na pravi način prihvatiti, jer su i oni prije tebe imali adet moju Bosnu tumačiti pogrešno. Da bi, uistinu, shvatio vrijednost njene historije, ja te prvo moram upoznati sa svojom domovinom. Moram ti reći šta je ona sada, u šta je stasala i čime to ona odiše. Moram ti reći, jer u suprotnom ništa me nećeš razumjeti. Nećeš razumjeti važnost njene historije, niti ćeš razumjeti važnost tog 25. novembra. Zato sad načuli svoje uši i pažljivo slušaj ono što mi duša želi reći. Slušaj o mojoj Bosni... 
             Gdje god da se okrenem, kud god da korak svoj pružim, ona je tu. Potpora mojim stopama, nadahnuće moje duše, stalna želja moga srca. Moj ponos. Moja dika. Moja Bosna i Hercegovina. Zemlja koja ima dušu. Zemlja koja će te uvijek primiti pod okrilje svojih ljepota, čiji zrak ima poseban miris, čije sunce ljepše sija, čije nebo ima najljepše zvijezde. Mirno me čeka na put kad krenem, da me ponovo suncem ogrije, da mi mekan ćilim prostre, umorna kad se vratim, da mi mirisom čaršije i pečene kahve poželi dobrodošlicu. A ja, uvijek ću rado dolaziti nazad, jer mi duša u njoj osta. Spustit ću glavu na njenu zemlju, dok me blagi povjetarac miluje po obrazu. Ne, neću nazepsti, jer Bosna je majka koja čuva one u kojima bije bosansko srce. Emotivno je pisati o toj zemlji. Svaki opis je satkan od posebne priče koja se kroz njega prožima. Prve uspomene vežu me za pravu bosansku kahvu. Ona nije obična kahva kao bilo gdje u svijetu. Ova kahva ima dušu. Budi mi mnoštvo sjećanja a glavom mi prolete slike djetinjstva. Slike kada sam je prvi put pila sa svojom nanom. Onda se sjetim onog zvuka mlina kojim su njene stare ruke usitnjavale zrna kahve podučavajući me tim pokretima. Bosanska kahva ima poseban okus i posebnu gorčinu, koju uvijek zasladim pečenim domaćim šećerom. Bosna je sinonim za ćeif. Kad poželiš da ti se duša odmori, dođi na sarajevsku Baščaršiju. Prošetaj pored Sebilja i nahrani golubove koji će se uzletjeti kao da su baš tebe čekali. Bosna je sinonim za sevdah, a svaki njen grad odiše njime. Hodajući Bosnom čut ćeš sevdalinke, čut ćeš ljubav, jer je to jedina emocija za koju Bosna zna. Ljubav pršti na sve strane kao što pršte vodopadi u Jajcu. Osvježe svakog prolaznika ledenim kapljicama čistote. Glavu podigneš u nebesa, a srce ti zastane gledajući  slapove vode  koje savršenim ritmom padaju na zemlju. Bosna je sinonim za čistoću. Ako se ne okupaš u Uni, Drini, nećeš znati kako koža može peći od hladne bosanske vode. Toliko hladne, a opet nedovoljno da zalede ključalu bosansku krv koja mi teče žilama. A kada te put nanese u Mostar, ti pređi Stari most, koji ponosno stoji godinama i svjedoči neuništivosti, a odiše elegancijom. Baci pogled prema hitroj Neretvi koja bježi pod njegovim nogama a opet nikud pobjeći neće. Zagledaj se u Bosance i Hercegovce. Zagledaj se u njihovu dušu i primijeti insane koji se u njima kriju. Sve je to izrodila moja Bosna i Hercegovina. Pa znaš li koliko se ljubavi krije u blagim riječima majke koja kćerci kaže "sine"? Znaš li koliko se ljubavi krije u očima jednog oca kojeg nije sramota pustiti suzu? Mekše duše a jačeg karaktera nećeš nigdje naći osim u mojoj zemlji. Bosna je sinonim za slobodu čiji su temelji u hrabrosti naših partizana, i svih heroja koji život na kocku staviše zarad svoje, tvoje, naše zemlje. Pod njenim tlom leže s hladnim zaleđenim osmijehom i savjesti čiste. Ne, nisu mrtvi. Oštećenja od granata na objektima bosanskih gradova, mir i sloboda, ljudska prava, religija, neuzburkani zrak kojeg ne sijeku zvučni talasi aviona i granata...sve podsjeća na njih. Pa kako i pomisliti da su mrtvi, kada žive u svima nama? Bosna se životom brani! A ti, ako budeš posjetio njihove grobove, ne zaboravi im odati počast minutom šutnje. Ne zaboravi da je tlo koje gaziš njihovom krvlju bilo natopljeno. Samo, jednostavno, ne zaboravi...
Bosna je sinonim za jednakost različitosti.  Zemlja gdje boja kože predstavlja samo boju, jer zapravo to i jeste, zemlja gdje nije bitno da li piješ kavu, kahvu ili kafu, zemlja u kojoj ima mjesta za sve. I za tebe, i za mene, i za putnike namjernike, i za povratnike, jer Bosna je, ipak, sinonim za širokogrudnost. „Bosna i Hercegovina nije ni srpska, ni hrvatska ni muslimanska, nego i srpska, i muslimanska i hrvatska, slobodna i zbratimljena Bosna i Hercegovina, u kojoj će biti osigurana puna ravnopravnost i jednakost svih Srba, Muslimana i Hrvata.“. Bosna je i sehara u koju poslagah sve ove hvalospjeve. Ima tu još mjesta ali nedovoljno inspiracije koja ga može kvalitetno popuniti. Jer, teško mi je pisati o njoj. Svaki redak na ovom papiru nedovoljan je da prenese ono što samo srce može osjetiti. Voljela bih da možeš doći u moju Bosnu, da je možeš upoznati onako istinski, kao što je poznaje svaki Bosanac i svaka Bosanka. Voljela bih da možeš sam vidjeti njene ljepote, jer ja više nemam dovoljno uzvišene riječi kojima bih je opisala, a ima ih, vjeruj, više nego što možeš i zamisliti. Mnogo je tekstova napisano o mojoj Bosni, a svaki od njih je po jedan fragment. Koliko god se trudila spojiti ih u cjelinu, uvijek će barem jedan nedostajati. Jer, Bosna je zemlja koja se ne može ispričati, pjesma koja se ne može opjevati, emocija koju ne možeš jezikom izreći i knjiga u koju ne može sve stati. Moju domovinu možeš jedino doživjeti. 
               Nadam se da ti je sad jasno kakva je to moja domovina. Divne li zemlje... Sve ovo što si čuo su najljepši plodovi dugog stabla, čije korijenje je duboko u prošlosti. U toj, ne tako davnoj 1943. godini. Godini u kojoj se sve promijenilo, i godini zbog koje je moja domovina danas ovo što jeste. " Drugovi i drugarice, mi smo danas na ovoj konferenciji udarili temelje sretne i zbratimljene Bosne i Hercegovine"- kazao je Čolaković. Da, baš tako, moja domovina je i sretna i zbratimljena, a ja kao njen građanin sam puna zahvalnosti što živim u takvoj zemlji. Hvala ti ZAVNOBiH-u! Hvala ti što si temelj ovako lijepe i plemenite države, koja, da tebe nije, ne bi ni postojala, niti bih ja imala o čemu ovako lijepo govoriti. Hvala ti što svakog 25. novembra mogu čestitati mojoj Bosni i Hercegovini samostalnost, a njenim građanima Dan državnosti. Hvala ti što imamo čime da se ponosimo i što imamo šta u srcima da nosimo. A ja, svima ću besjediti o svojoj zemlji. Sve dok mi krv teče venama, moja usta će svjedočiti o njenoj prošlosti. Ponosno ću zboriti o historiji, moje jedne i jedine domovine, Bosne i Hercegovine. Domovino moja sretan ti Dan državnosti!

